
Rezime/Abstract

Od komentara koje korisnici objavljuju ispod vijesti na informativnim web sajtovima očekuje se da obavljanjem dopunske i
korektivne funkcije novinarskih formata doprinesu kvalitetnijem izvještavanju. Preduslov za ispunjavanje tih funkcija je
njihova zasnovanost na činjenicama i podacima kako bi pomoću njih korisnici ukazali na faktografske nedostatke u
informativnim sadržajima, odnosno argumentiranim diskutiranjem doprinijeli interpretativnoj dimenziji vijesti. Samo takvi
komentari mogli bi biti informativno vrijedni i u konačnici doprinijeti objektivnijem medijskom predstavljanju stvarnosti.
Glavni cilj ovog istraživanja je utvrditi u kojoj mjeri su komentari korisnika informativno vrijedni, tj. koliko mogu poslužiti
novinarima kao dodatni izvor podataka, ideja, interpretacija o događaju i time eventualno povećati vjerodostojnost vijesti.
Dodatni cilj je ispitati kakva je generalno novinarska percepcija komentara koje objavljuju korisnici. Metodom analize
sadržaja istražena je zasnovanost komentara na podacima, zastupljenost novih činjenica i novih interpretacija u odnosu na
novinarski tekst, ali i na druge komentare, preciznost u navođenju izvora, odnos korisnika prema ključnoj poruci vijesti, ali
i komentarima drugih korisnika, zastupljenost kritički intoniranih komentara, te način na koji korisnici argumentiraju svoje
komentare. Metodom ispitivanja provjereno je kakvi su stavovi novinara o korisnosti komentara u njihovom radu, te o
njihovom utjecaju na novinarstvo. Rezultati ukazuju na veliku diskrepancu između teorijskih očekivanja od komentara kao
oblika korisnički generiranih sadržaja i njihove stvarne uloge u medijskom posredovanju stvarnosti. Udio komentara sa
novim podacima i interpretacijama je vrlo mali. Faktografska zasnovanost i argumentacija u komentarima je izuzetno
slaba, pa je i njihova dopunska i korektivna funkcija marginalizirana. Novinari smatraju da komentari ponekad mogu biti
korisni kao polazna tačka u istraživanju ili za saznavanje novih podataka i mišljenja o priči koja je u toku, ali da je njihova
informativna vrijednost premala da bi im posvetili više pažnje u procesu izvještavanja. Većina novinara smatra da je utjecaj
komentara na kvalitet vijesti negativan.

